Felles uttale til jordbrukstingingane 2011 frå Sau og Geit i Hordaland, 
Sogn og Fjordane og Møre og Romsdal.

Vedkjem Geitehaldet:

Generelt.
Geitehaldet utgjer ein liten men svært viktig del av landbruket. Betra rammevilkår for ei så lita næring vil ha berre mindre verknad på den totale jordbruksavtalen .

Næringa nyttar  innmarks- og utmarksressursar som ikkje andre næringar vil kunne nytte. Næringa er viktig for å oppretthalde ein variert bruksstruktur og er ein viktig bidragsytar til pleie av kulturlandskapet.

Marknadssituasjonen  både for geitmjølkprodukt  og kjekjøt tilseier at inntektsauken i geitehaldet må komme som tilskot og ikkje som pris på produktet.

Sjukdomssaneringsprosjektet Friskare Geiter er inne i sluttfasen. Dette betyr at alle geiter, mjølkegeit, ammegeit og hobbygeit skal sjukdomssanerast dei nærmaste tre åra. Det blir svært ofte gjennomført oppgradering av driftsbygningen i samband med sanering.  Dette vil krevje at næringa får tilført betydeleg investeringsmidlar dei nærmaste åra. 

.Geita er landskapspleiar nummer ein og behovet for effektive beitedyr som pleier landskapet er sterkt aukande. Nortura etterspør meir geitkjøt av god kvalitet. Økonomien i ammegeit- produksjonen må få eit løft slik at fleire vil sjå på denne produksjonen som interessant.  
Kvoteordninga.
Det er stor interesse hos etablerte geimjølkprodusentar for å skaffe seg større produksjonsvolum (kvote). Dagens marknadssituasjon for geitmjølk , med ein betydeleg overproduksjon,  krev at ein vurderer enkelte reglar i kvoteordninga.
Dagens kvoteordning for geitemjølk må førast vidare med stor grad av regulering av produksjonen. Det er i dag ikkje rom for nyetablering og det bør absolutt vurderast ein midlertidig stopp i ordninga med at ein kan legge om produksjonen frå ku- til geitmjølk.
På bruk med både ku- og geitmjølkkvote bør det framleis vere mogleg å konvertere frå ku- til  geitmjølkkvote.
Mange produsentar føler seg etter kvart som leiglendingar ved at ein må leige både areal og kvote. Etter at kvoteleige blei tillete har sal av kvote blitt nesten borte. Dette er ei uheldig utvikling . Den medfører at bonden får svært uoversiktlege produksjonsvilkår.
Mange produsentar står framfor store investeringar i driftsapparatet. Ei fem års avtale om leige av kvote er ei dårleg sikkerheit for investeringar i millionklassen. På dette punktet bør absolutt kvoteordninga endrast slik at den i varetek den aktive bonden på ein langt betre måte. Det må setjast grense for kor lenge  eit bruk kan leige ut kvota. Det er forståeleg at det stundom  kan trengjast ei viss tid for å avklare om mjølkeproduksjonen skal halde fram eller ikkje. Fem år bør  vere nok tid for slik avklaring. Regelverket må difor endrast slik at etter fem år med bortleige av kvoten, må produksjonen enten takast oppatt på garden, kvota må seljast eller den må leggjast  ”sovande”.
Ei slik ordning vil medføre at meir kvote kjem for sal, og aktive produsentar kan kjøpe kvote i staden for å måtte leige.

Investeringsverkemidlar.

Etter fleire tiår med ”investeringstørke ” i geitehaldet er det no mange som ynskjer å oppgradere driftsbygningen.

Friskare Geiter er inne i sluttfasen som betyr at alle må sjukdomssanere geitene sine dei neste to – tre åra. Sjukdomssanering medfører ofte at det blir utført heilt nødvendig oppgradering av driftsbygningen.

Det er såleis avgjerande at næringa får tilgang til nok investeringsmidlar dei nærmaste åra.

Prosjektet Geit i Vekst som har ”gått” på vestlandet sidan 1. januar 2007 har planlagt mange byggeprosjekt i løpet av desse åra. 
Erfaringar syner at det er svært krevjande å få til ein forsvarleg økonomi ved oppgradering av driftsbygningen på bruk med små til middels kvoter.
Skal det vere mogleg å oppretthalde ein variert bruksstruktur må tilskotet til investeringar i driftsapparatet aukast. 
Det må lagast ein eigen investeringspakke for geitehaldet som sikrar nok investeringsmidlar dei nærmaste åra.

Dagens tak på kr 750 000 i tilskot ved investering må hevast. 
Tilskotssatsen må aukast til 40 % av godkjend kostnadskalkyle. Ved sjukdomssanering og for bruk med små til middels kvote må det kunne gjevast inn til 50 % tilskot av godkjend kostnadskalkyle.

Geitmjølkproduksjonen.

Auka inntekter må komme som tilskot då marknadssituasjonen ikkje gjev rom for auka pris.

Driftstilskot til geitmjølkproduksjon må aukast frå dagens kr 99 000 til kr 110 000.

Tilskot til geiter på beite må aukast med kr 100 pr geit

Grunntilskot geitmjølk må aukast til kr 3,40 pr liter.

Bruk som har/får kvote for lokal foredling må også få driftstilskot til geitmjølkproduksjon  
(i dag kr 99 000)

Regelverket for tilskot pr dyr må endrast slik at det blir gitt tilskot til alle dyr som er drektige ved teljedato. 

Ammegeit produksjonen.

Dagens regelverk gjer at sau og ammegeit blir sett i same gruppe ved utrekning av tilskot. Dette medfører at ved slik kombinasjon blir tilskotssatsen avtrappa ved 50 dyr.
Ved årets avtale må ammegeit bli sett i same tilskotsgruppe som mjølkegeit med lik sats pr dyr.
Kjekjøt.

Marknadssituasjonen er krevjande og Nortura vil i løpet av 2011 vurdere endra vilkår for sine leverandørar av kjekjøt. Også dei private slakteria slit med å få økonomi i denne produksjonen. Slaktekostnadane pr. kilo kjøt er svært store grunna liten produksjon ved slakting av små  skrottar. For bonden medfører dagens prisar ei marginal inntekt. Ved oppforing på mjølkeerstatning er produksjonen tapsbringande. 

Avliving av kjea rett etter fødselen er negativt for næringa og bør unngåast så lang råd er.

Etter meir enn 30 år med uavklara ordningar er det heilt nødvendig at avtalepartane, saman med slakteria brukar inneverande år til å finne fram til varige og gode ordningar for denne produksjonen.  Det må setjast ned ei arbeidsgruppe som ser på heile produksjonen , som storleik på kjea ved levering, pris til produsenten, slakting og vidareforedling til sal og marknadsføring.

Økologisk geitehald
Regjeringa har målsetjing om 15 % økologisk produksjon ved 2015. 

Økologisk geitehald har heller lite omfang. Dette skuldast sjølvsagt at produksjonen blir sett på som lite økonomisk interessant. Skal ein få opp omfanget må tilskot til økologisk geitehald aukast betydeleg.
For AK - sone 1 – 4  må satsen pr dyr pr år aukast til kr 300

For AK – sone 5 -7  må  satsen pr dyr pr år aukast til kr 400

